
苦寒作

作者：王冕　元

本作品收錄於《列朝詩集/甲前05》

昨日風寒枯木折，今日五更霜似雪。

河伯泉仙驚怪言，凍殺深潭三足鱉。

南海一平行大輿，五尺之冰千古無。

珊瑚樹死日色薄，老翁破凍叉殭魚。

鳳皇不出鴝鵒語，禿鶖飛啼血如雨。

駝馬交馳入不毛，兜鍪不憚飢寒苦。

豺狼夾道狐兔驕，白草萬里蠻煙焦。

紛紛赤子在炮炙，三士何緣爭二桃。

君不見

江南古客頗癡懶，養得一雙青白眼。

此元朝作品在全世界都属于公有领域，因为作者逝世已经超过100年，且作品于1931年1

月1日之前出版。

